
KUMITAT MAGĦŻUL TAL‑KAMRA (REGOLAMENTAZZJONI TAL‑PROKREAZZJONI MEDIKAMENT ASSISTITA)

THE CHAIRMAN (Onor. Jean Pierre Farrugia): Nixtieq ninforma lill‑Kumitat li saru talbiet mill‑mezzi tax‑xandir sabiex ikunu jistgħu jieħdu xi filmati u ritratti tal‑ewwel parti tal‑laqgħa tagħna. Hawn permess? (Onor. Membri: Iva)

Il‑permess ingħata.

PROĊEDURA LI FUQHA SER JIMXI L-KUMITAT MAGĦŻUL
Nixtieq nirringrazzja lill‑media li tinsab preżenti hawnhekk. Minħabba loġistika ma kienx possibbli li nibdew fis‑7.30 p.m. għax l‑istess persuna li qiegħda tieħu ħsieb l‑amministrazzjoni ta’ dan il‑kumitat kienet diġà qiegħda f’kumitat ieħor u allura kellna bilfors nipposponu l‑ħin tal‑laqgħa. L‑ewwel item fuq l‑aġenda huwa r‑regolamentazzjoni tal‑proċedura li fuqha se jimxi dan il‑kumitat magħżul. 

Issa jekk wieħed jara l‑mozzjoni jsib li jrid jerġa’ jisma’ mingħand dawk in‑nies li kienu interessati jew li għandhom interess f’dan is‑suġġett. Mill‑banda l‑oħra wieħed ma jridx jagħmel l‑iżball li jerġa’ jirrepeti x‑xogħol kollu li kien sar fl‑2005, fejn taħt it‑tmexxija tal‑Onor. Clyde Puli bħala l‑President tal‑Kumitat Permanenti dwar l‑Affarijiet Soċjali, kienu saru madwar 25 laqgħa u li fihom ġie diskuss mhux biss il‑mod ta’ kif wieħed jista’ jgħin f’dak li għandu x’jaqsam mal‑prokreazzjoni assistita imma anke fuq l‑użu tal‑bijoteknoloġija b’mod ġenerali. Ir‑rapport li kien tħejja fl‑2005 kien daħal fid‑dettall tas‑suġġett u kien wasal biex jagħmel rakkomandazzjonijiet fuq l‑użu tal‑bioteknoloġija, teknoloġija ġenetika u prokreazzjoni assistita, liema rakkomandazzjonijiet ġew approvati mill‑Kumitat Permanenti dwar l‑Affarijiet Soċjali nhar it‑Tnejn 11 ta’ Lulju, 2005. 

L‑ewwel issib preambolu u mbagħad għandek xejn inqas minn disa’ artikli, fosthom dawk li jikkonċernaw il‑prokreazzjoni assistita. Artiklu 7 jitkellem propju fuq dan is‑suġġett u għalhekk se naqrah għax fl‑opinjoni tiegħi jagħmel sens sabiex wieħed jiffoka fuq ‘il għala s‑suġġetti li dan il‑Kumitat se jirristrinġi ruħu għalihom għalissa huma biss tlieta. Dan l‑artiklu jgħid hekk; 

7. Prokreazzjoni assistita. 

L‑użu ta’ din it‑teknoloġija għandu jkun permessibbli bil‑liġi taħt ċerti kundizzjonijiet 

7.1 L‑użu leġittimu tat‑teknoloġija: Din it‑teknoloġija tkun leġittimament użata meta: 

(A) Tirrispetta l‑ħajja umana u lill‑persuna umana fl‑istadju ta’ dan il‑proċess. 

(B) Tintuża biss għall‑kondizzjonijiet tal‑infertilità u l‑prevenzjoni ta’ ċerti problemi ta’ mard futur. 

(C) Ma tintużax għal raġunijiet ta’ selezzjoni ewġenika negattiva. 

(D) Ma tesponix lill‑omm jew lill‑wild għal riskji li mhumiex raġjonevoli. 

7.2 Il‑ħarsien tal‑ulied

It‑teknoloġija tal‑Prokreazzjoni Assistita għandha qabel kollox tipproteġi d‑dinjità u l‑integrità tal‑wild futur billi tassigura li: 

(A) Ma tagħmel xejn li jhedded stat ta’ saħħa tajjeb għall‑wild futur. 

(B) L‑eventwali ġenituri għandhom ikunu ta’ child bearing age. 

(C) Għażla 1) It‑twelid iseħħ fil‑wens ta’ familja ta’ koppja eterosesswali marbutin biż‑żwieġ; 

Għażla 2) It‑twelid iseħħ fil‑wens ta’ koppja eterosesswali f’relazzjoni stabbli. 

Dik hija l‑ewwel problema li għandna.

(D) Id‑donazzjoni ta’ embrijuni lil koppji oħra li ma jkunux il‑ġenituri ġenetiċi m’għandhiex tkun permessa. 

(E) Embrijuni maħżuna li jkunu se jiġu b’xi mod distrutti jistgħu jiġu addottati minn koppji oħra bil‑liġijiet relatati kollha japplikaw. 

(F) It‑teknika tal‑prokreazzjoni artifiċjali m’għandhiex tkun użata għal skopijiet ta’ tqala bi prokura (surrogate motherhood) .

(G) Fil‑każ ta’ fertilizzazzjoni in vitro (IVF) għandhom jiġu fertilizzati biss l‑ammont minimu neċessarju ta’ ova li huma meħtieġa sabiex il‑proċess teknoloġiku jirriżulta f’suċċess. 

Mela hawnhekk diġà intlaħaq qbil fil‑Kumitat Permanenti dwar l‑Affarijiet Soċjali li għandhom jiġu fertilizzati biss l‑ammont minimu neċessarju ta’ ova li huma meħtieġa sabiex il‑proċess teknoloġiku jirriżulta f’suċċess. 

ONOR. MICHAEL FARRUGIA: F’dak il‑Kumitat kien hemm rakkomandazzjonijiet li qatt ma ġew diskussi u allura qatt ma tista’ tgħid li kienu approvati. 

THE CHAIRMAN: Dan l‑argument għandek kull dritt tagħmlu għax jien ma kontx preżenti f’dak il‑Kumitat. Li nista’ ngħid biss huwa li dan kien approvat mill‑Kumitat Permanenti dwar l‑Affarijiet Soċjali. 

ONOR. MICHAEL FARRUGIA: Mhuwiex approvat mill‑Kumitat. Biex inkun preċiż dawk huma rakkomandazzjonijiet li qatt ma ġew diskussi. Dawk huma rakkomandazzjonijiet li kienu tressqu miċ‑Chairman tal‑Kumitat wara li evalwa r‑rapport kollu u għamel id‑dokument. Dawk ir‑rakkomandazzjonijiet qatt ma kienu ġew finalizzati mill‑Kumitat Permanenti dwar l‑Affarijiet Soċjali għax kellu jiġi diskuss miż‑żewġ gruppi parlamentari, jerġgħu lura biex jevalwaw dawk ir‑rakkomandazzjonijiet, u dik qatt ma kienet saret.

THE CHAIRMAN: Qed tgħid li ma kienx hemm qbil?

ONOR. MICHAEL FARRUGIA: Le mhux hekk qed ngħid. Oqgħod attent x’jiena ngħid. M’għidtx li ma kienx hemm qbil imma għidt li r‑rakkomandazzjonijiet qatt ma kienu diskussi, allura eventwalment wieħed ma jistax jgħid li kien hemm qbil fuq dawk ir‑rakkomandazzjonijiet. Fil‑fatt meta l‑Kumitat Permanenti dwar l‑Affarijiet Soċjali ta’ din il‑Kamra ppreżenta dak id‑dokument lill‑Ministru għall‑Politika Soċjali, jiena kont imsiefer sfortunatament, u dik kienet l‑aħħar attività tal‑mibki ex‑membru Parlamentari Karl Chircop u qabel sifirt kont għidtlu sabiex jiġbed l‑attenzjoni għall‑fatt li dak id‑dokument għandu informazzjoni ta’ ċerta valur kbir fuq xogħol kbir li kien sar imma li r‑rakkomandazzjonijiet qatt ma kienu ġew finalizzati. 

ONOR. FRANCIS AGIUS: Onor. Farrugia nista’ nistaqsi jekk dawn ir‑rakkomandazzjonijiet kienux tressqu, ġewx diskussi u tteħdux vot fuqhom? 

ONOR. MICHAEL FARRUGIA: Dawn ir‑rakkomandazzjonijiet tressqu imma qatt ma kienu diskussi għax qabel jiġu diskussi riedu jiġu diskussi fil‑gruppi parlamentari, xi ħaġa li ma seħħitx. 

ONOR. FRANCIS AGIUS: Imma tressqu quddiem il‑Kumitat? 

ONOR. MICHAEL FARRUGIA: Tressqu quddiem il‑Kumitat għad‑diskussjoni imma qatt ma ġew diskussi u qatt ma ttieħed vot fuqhom.

THE CHAIRMAN: Hawnhekk għandi dan id‑dokument quddiemi u se naqra verbatim minnu: 

“Kumitat Permanenti dwar l‑Affarijiet Soċjali. Kamra tad‑Deputati. L‑użu tal‑bioteknoloġija, teknoloġija ġenetika u prokreazzjoni assistita. Rakkomandazzjonijiet approvati mill‑Kumitat Permanenti dwar l‑Affarijiet Soċjali nhar it‑Tnejn 11 ta’ Lulju, 2005.” 

Li nista’ nagħmel hu li nitlob għall‑Minuti ta’ dik il‑laqgħa u darb’oħra nibdew bihom. Jekk aħna mhux se jkollna bażi fuq xiex nimxu... Onor. Farrugia jien mhux dak ir‑remit għandi. Ir‑remit li għandi huwa fuq dawn it‑tliet punti li hemm għażliet fuqhom. Anke l‑mozzjoni fil‑Parlament, għalkemm hija wiesgħa u allura wieħed jista’ jikkonsidra, mill‑banda l‑oħra inutli mmorru fuq affarijiet li huma ‘il bogħod minn dak li ġejna mitlubin biex nagħmlu. Fl‑opinjoni tiegħi jiena dejjem suġġett għad‑diskussjoni. 

(H) L‑embrijuni kollha li jiġu maħluqa permezz tat‑teknoloġija tal‑IVF għandhom jiġu mpjantati fil‑ġuf ta’ dik il‑mara mingħand min ġew meħuda l‑ova immedjatament kif jintemm il‑proċess ta’ fertilizzazzjoni. 

Fuq dawn l‑artikli li għadni kif qrajt suppost li qatt ma kien hemm diverġenzi fuqhom. Li ma kienx hemm qbil fuqhom huma dawn li se naqra: 

(I) Għażla 1: L‑embrijuni m’għandhomx jiġu maħżuna għal aktar tard b’eċċezzjoni meta wara l‑fertilizzazzjoni jkun hemm każ ta’ mard tal‑omm li se ġġorr it‑tarbija fil‑ġuf tagħha u li allura jipperikola s‑saħħa u l‑ħajja tal‑istess embrijuni u/jew tal‑omm. 

Għażla 2: Jew għandhom jiġu maħżuna f’kundizzjonijiet li ma jagħmlu l‑ebda ħsara lill‑embrijuni, biex dawn jiġu ppjantati f’ġuf ommhom fi żmien raġjonevoli. Il‑ġenituri li jagħżlu li jaħżnu embrijuni għandhom jinżammu responsabbli biex jagħmlu dak kollu fil‑ħila tagħhom biex dawn l‑embrijuni jiġu eventwalment impjantati fil‑ġuf tal‑omm. Għaldaqstant ġenituri li jagħżlu li jħallu lil uliedhom fil‑friża mingħajr raġuni valida (imwiet tal‑omm jew mard fil‑ġuf tal‑omm li jiggarantixxi mwiet instantanju għall‑embrijun) għandu jitqies bħala att kriminali. 

Dawn huma ż‑żewġ għażliet li għandna fejn jidħol is‑suġġett tal‑iffriżar tal‑embrijuni. Fil‑fatt din hija t‑tieni dilemma li dan il‑Kumitat ġie mitlub jagħrbel. Issa se ngħaddi biex naqra l‑artiklu li jmiss.

7.3 Il‑Ħarsien tal‑Ġenituri

(A) Is‑servizz ta’ prokreazzjoni assistita għandu jingħata biss wara kunsens infurmat minn dawk li qed jipparteċipaw f’dawn il‑proċeduri. 

(B) Is‑servizz ta’ Prokreazzjoni Assistita għandu jinkludi counselling għall‑ġenituri minn professjonisti kompetenti qabel, waqt u wara l‑proċess. 

(C) L‑omm għandha tingħata l‑aħjar trattament possibbli biex tiġi mħarsa saħħitha. 

(D) Il‑ħażna ta’ gameti għal użu personali għandha tkun permissibbli biss f’dawk il‑każi fejn hemm riskju ta’ infertilità jew xi periklu li jista’ jkun ta’ dannu għall‑kapaċità ta’ prokreazzjoni. Meta l‑persuna li mingħandha ttieħdu l‑gameti tmut, bl‑ebda mod ma tinstab jew tirtira l‑kunsens tagħha, il‑gameti li ġew maħżuna m’għandhomx jintużaw għal prokreazzjoni artifiċjali. 

(E) Donazzjoni tal‑Gameti: 

Għażla 1: Donazzjoni ta’ gameti minn terzi persuni m’għandhiex tkun legali. 

Għażla 2: Donazzjoni ta’ gameti minn terzi persuni għandha tkun legalment aċċettata f’każ li: 

ONOR. FRANCIS AGIUS: Dawn huma kollha exceptions.

THE CHAIRMAN: Hemm differenza bejn infertilità u sterilità. Meta persuna tkun sterili ma tipproduċix gameti. Jekk se nilleġislaw sabiex ngħinu lil koppji infertili u wieħed forsi ma jikkonsidrax id‑donazzjoni ta’ gameti; addirittura lil min huwa sterili din mhijiex se tgħinu.

ONOR. FRANCIS AGIUS: Se tagħlaqlu l‑bieb darba għal dejjem.

THE CHAIRMAN: Filwaqt li jekk wieħed jikkonsidra d‑donazzjoni ta’ gameti, inti se tkun qiegħed tiftaħ ukoll il‑bieb għal min huwa sterili. U meta ngħidu sterili nkunu qed infissru xi ħadd li ma jipproduċix gameti. Issa min ma jipproduċix gameti – sew jekk inhu raġel u sew jekk inhi mara – assolutament ma jistax ikollu tfal. 

ONOR. FRANCIS AGIUS: L‑ewwel għażla qiegħda tgħid donazzjoni ta’ gameti minn terzi persuni ‘mhijiex mixtieqa’. 

THE CHAIRMAN: Jiena għandi li m’għandhiex tkun legali. U li għandi quddiemi huma dawk li ġew approvati.

ONOR. MICHAEL FARRUGIA: Mhux approvati imma kif irrakkomandati. 

THE CHAIRMAN: Onor. Farrugia ippermettili ftit, dak huwa r‑rapport kif sar u meta ġew biex isiru r‑rakkomandazzjonijiet finali dan it‑text li għandna huwa approvat.

ONOR. MICHAEL FARRUGIA: Nerġa’ ngħid li dak it‑text huwa rrakkomandat u mhux approvat.

THE CHAIRMAN: Mela issa naraw il‑Minuti x’jgħidu. Issa meta fl‑ewwel għażla nsibu li d‑donazzjoni ta’ gameti minn terzi m’għandhiex tkun legali qegħdin ngħidu dak li hemm fil‑liġi Taljana. Fil‑fatt dan il‑kliem huwa eżatt bħal dak li hemm fil‑liġi Taljana. 

ONOR. MICHAEL FARRUGIA: Sur President, jien se nitlaq minn dan il‑punt u ċioè li se nibqa’ nsostni l‑pożizzjoni – għax jien kont fiż‑żewġ kumitati – li dawk huma rakkomandazzjonijiet li qatt ma ġew approvati. Għalhekk ma nistgħux nitilqu mill‑punt li ġew approvati u li allura nistgħu nqisuhom out of the discussion. Dawn huma rakkomandazzjonijiet li għandna nidħlu fihom u magħhom hemm dawk it‑tliet mistoqsijiet l‑oħra li nsibu fil‑mozzjoni mressqa minbarra punti oħrajn. Allura rridu ngħaqqduhom flimkien u mbagħad inressquhom bħala rakkomandazzjonijiet li nistgħu naqblu fuqhom u mbagħad jintbagħtu ‘il quddiem.

ONOR. FRANCIS AGIUS: Aħna se jkollna numru ta’ dokumenti. Issa jekk m’aħniex ċerti jekk dawn ir‑rakkomandazzjonijiet ġewx approvati jew le għandna naraw kif se nistabilixxuh. Qed ngħid hekk għax meta se nagħmlu riferenza għalihom irridu nkunu ċerti. Jekk pereżempju, huwa awtur wieħed m’għandniex problema għax hemmhekk huwa awtur wieħed li qed jagħtina l‑opinjoni tiegħu.

ONOR. MICHAEL FARRUGIA: Li nista’ ngħidlek huwa li fiż‑żewġ gruppi parlamentari qatt ma ġie diskuss.

THE CHAIRMAN: Imma dik ħaġa oħra. It’s about time li nibdew niddiskutuha.

ONOR. FRANCIS AGIUS: When you’re quoting a reference trid tara li dik ir‑riferenza tkun tajba.

ONOR. MICHAEL FARRUGIA: Dik kienet rakkomandazzjoni tal‑Onor. Clyde Puli meta lesta dak ir‑rapport. Ir‑rakkomandazzjonijiet qegħdin hemm u kienet intalb ukoll li jkun hemm biżżejjed żmien biex dawn jiġu diskussi fil‑gruppi parlamentari... (Interruzzjonijiet)

THE CHAIRMAN: Fir‑rigward ta’ dan diġà għidt li se mmorru għall‑Minuti ta’ dik il‑laqgħa speċifika u mbagħad nimxu minn hemm. Jien se nkompli naqra dawn l‑għaxar kundizzjonijiet ħalli nlestihom. Bir‑rispett kollu din jiena dħalt fiha. Ma stajna qatt nitilqu mill‑bidu qisu qatt ma sar xejn hawn ġew. (Interruzzjonijiet) Naf li m’intomx tgħidu hekk imma hemm ċertu proċess li kien għaddej. Jien se nkompli naqra dan l‑artiklu fuq il‑ prokreazzjoni assistita li jinsab fil‑konklużjoni tat‑tielet rapport tal‑Kumitat Permanenti dwar l‑Affarijiet Soċjali ta’ din il‑Leġislatura. Dan ir‑rapport huwa intitolat “Aġġornament tal‑aħħar tagħlim etiku u morali fuq il‑prokreazzjoni assistita: Evalwazzjoni tar‑rapport tal‑Għaxar Leġislatura”. Fil‑konklużjoni ta’ dan ir‑rapport qed jingħad hekk;

“Jidher li r‑rapport tal‑Kumitat dwar l‑Affarijiet Soċjali tal‑Għaxar Leġislatura intitolat “L‑Użu tal‑Bijoteknoloġija: Teknoloġija Ġenetika u Prokreazzjoni Assistita, jaqbel fil‑maġġoranza tiegħu mal‑valuri li jsaħħu d‑dinjità tal‑persuna umana. Huwa ċar li r‑rapport jassigura l‑protezzjoni massima lejn il‑ħajja tal‑bniedem sa mill‑bidu nett, u l‑interessi tat‑tfal u l‑familja. 

Dan ir‑rapport tal‑Ħdax‑il Leġislatura għaldaqstant ġie maħsub biex jgħin il‑politiku jagħraf aħjar ir‑responsabilità tad‑deċiżjonijiet tiegħu marbuta mal‑prinċipji ta’ moralità kif imressqa lill‑Kumitat mir‑Rev. Prof. Agius. Il‑mistoqsijiet li jrid ikompli jistaqsi l‑politiku f’din id‑diskussjoni jitfgħu responsabilità fuqu sabiex jieħu deċiżjoni li tkun ibbażata fuq il‑ġid komuni, il‑valur tal‑bniedem, tal‑familja u ż‑żwieġ. 

Nisperaw li dan ir‑rapport jitfa’ aktar dawl fuq din it‑teknoloġija riproduttiva u jqanqal diskussjoni bbażata fuq ir‑raġuni u mhux fuq l‑utilità, is‑sentimenti jew l‑emozzjonijiet. 

Intlaħaq qbil li diskussjoni aktar wiesgħa trid tkompli fuq livell mediku u legali dwar:

1) liema koppji se jkunu eliġibbli għas‑servizzi tal‑prokreazzjoni assistita; 

2) l‑iffriżar tal‑embrijuni; u 

3) id‑donazzjoni ta’ gameti minn terzi persuni.” 

Dan jirrispekkja eżattament dak kollu li ntqal hawnhekk. 

ONOR. MICHAEL FARRUGIA: Sur President, aqbad l‑ewwel sentenza ħalli tara x’jgħidlek. Hawnhekk qed jgħid li “Jidher li r‑rapport tal‑Kumitat dwar l‑Affarijiet Soċjali jaqbel, fil‑maġġoranza tiegħu...” u waqaf hemmhekk. Jiġifieri ma qalx li naqblu mar‑rakkomandazzjonijiet u għalhekk qed ngħidlek biex toqgħod attent x’inti tgħid.

THE CHAIRMAN: Onor. Farrugia jien mhux qed ngħid li kien hemm unanimità. Dik qatt m’għidtha. Anke fi żmien l‑Onor. Clyde Puli ma jfissirx li kien hemm unanimità imma jekk il‑Kumitat approva fil‑maġġoranza tiegħu, ma nistgħux ngħidu li m’approvax. Jiena mhux qed ngħid li kienet unanima. 

ONOR. MICHAEL FARRUGIA: Sur President, meta jkollok mozzjoni fil‑Parlament... Qabel bdejna niddiskutu, il‑mozzjoni kienet tgħid hekk: li l‑Parlament qiegħed jaħtar kumitat eċċ. Qabel biss morna għad‑diskussjoni r‑rapport jgħid dan il‑kliem. Mela inti għandek mozzjoni li mbagħad trid tiġi diskussa fil‑Parlament u mbagħad irridu nivvotaw fuqha. Din ir‑rakkomandazzjoni qisha bħal meta jkollok mozzjoni fil‑Parlament, jiġifieri l‑Kumitat qiegħed jaqbel imma ma tfissirx li qabel. Kienet mozzjoni li tressqet sabiex niddiskutuha ħalli mbagħad toħroġ verbatim kif inhi. Meta jkollok mozzjoni fil‑Parlament u l‑Parlament jaqbel, ma jfissirx li meta lanqas biss bdejna niddiskutu fil‑Parlament, allura awtomatikament diġà qbilna. 

THE CHAIRMAN: Onor. Farrugia jien se nippronunzja ruħi mill‑ewwel; jiena qgħadt attent li anke mal‑media ma nlissen l‑ebda kumment imma issa ladarba qed jintqalu hawnhekk dawn l‑affarijiet se jkolli ngħidhom. Jiena ninsisti li dan il‑Kumitat jirristrinġi ruħu għal dawn it‑tliet items at this stage. Kif kont qed tipproponi inti wkoll, jien m’għandi l‑ebda diffikultà, għax anke l-mozzjoni tipprovdiha sabiex dan il‑kumitat... Hawnhekk jien kont se nkompli naqra l‑artikli imma issa wieħed irid japprezza li kif kien qed jgħid qabel l‑Onor. Farrugia, il‑Gvern ġie mogħti rapport mill‑Bio‑Ethics Consultative Committee, liema rapport se jiġi mitlub minn dan il‑Kumitat għax huwa xi ħaġa essenzjali sabiex dan il‑Kumitat ikollu fuq xiex jimxi. Dan għaliex aħna mhux se noqogħdu nimxu waħedna. Aħna rridu nkunu nafu eżattament bix‑xogħol li diġà sar min‑nies li huma f’dan il‑kamp. 

Bħalma l‑Kumitat Permanenti dwar l‑Affarijiet Soċjali għamel ċertu xogħol, li sar ukoll mill‑Bio‑Ethics Consultative Committee, li aħna se nitolbu għalih għax eventwalment wara li niddiskutu dawn it‑tliet suġġetti li għadhom pending, aħna nippretendu mingħand il‑Gvern li jiġi lura b’xi draft ta’ abbozz ta’ liġi ħalli dan il‑Kumitat, anke bl‑għajnuna tal‑Uffiċċju tal‑AG, ikun jista’ jifformola l‑liġi wara li jkun ġie diskuss dan kollu fid‑diversi stadji mal‑gruppi parlamentari taż‑żewġ partiti. Wara kollox la jien, la l‑Onor. Agius u lanqas l‑Onor. Farrugia m’għandna l‑istess opinjoni bħalma m’għandhomx l‑istess opinjoni l‑membri l‑oħra tal‑Kamra. Jiġifieri din hija xi ħaġa li fl‑aħħar mill‑aħħar se jkollha tmur quddiem il‑Parlament. Li xtaqt li nifhmu huwa dan: li dak li diġà kien maqbul, mhux bilfors qed ngħid li kien maqbul unanimament, impossibbli li nerġgħu niftħu dawn is‑suġġetti kollha. 

Pereżempju, mara ta’ 50 sena għandha tingħatalha l‑opportunità li tagħmel it‑trattament tal‑IVF? Għandna nerġgħu nidħlu fiha? Diġà kien maqbul li le. Jekk se nerġgħu nibdew dan kollu... Jiena minn naħa tiegħi qed nagħmilha ċara minn issa – u dwar dan diġà tkellimt mal‑Prim Ministru – li r‑remit tiegħi huwa dak li nimxu fuq dawk it‑tliet punti. Imbagħad naraw bil‑mod il‑mod l‑abbozz, sew il‑komunikazzjoni bejn il‑Bio‑Ethics Consultative Committee mal‑Gvern u anke xi abbozz li għandu l‑Gvern stess. Imma jien m’għandix ir‑remit li nerġgħu niftħu s‑suġġett kollu u din qed nagħmilha ċara mill‑bidu nett. 

ONOR. MICHAEL FARRUGIA: Ir‑remit tiegħi nieħdu minn dak li jgħid il‑Parlament. Wara li ttieħdet il‑votazzjoni r‑remit tiegħi huwa skont il‑mozzjoni li fil-fatt għandna. Aħna kien hemm proposta ta’ diskussjoni illi saret u d‑diskussjoni kellha dan l‑oġġettiv... 

THE CHAIRMAN: Onor. Farrugia m’intix qiegħed taqra mill‑bidu. 

ONOR. MICHAEL FARRUGIA: Kollox sew. Ħalli nibda naqra mill‑bidu tal‑mozzjoni mela. 

Billi huwa xieraq li l‑kwestjoni tar‑regolamentazzjoni tal‑prokreazzjoni medikament assistita tkun dibattuta bis‑sħiħ sabiex ikun hemm aktar konsultazzjoni wiesgħa dwar dan is‑suġġet; 

Billi l‑assenza ta’ liġi dwar dan is‑suġġett tħalli libertà assoluta f’dan il‑qasam b’mod li ċerti prattiċi huma permessi fin‑nuqqas ta’ leġislazzjoni, u dan a skapitu tal‑persuna li tassoġġetta ruħha għal intervent mediku, kif ukoll kontra l‑interessi tat‑tfal li jitwieldu b’dan il‑metodu; 

Billi l‑Kumitat Permanenti dwar l‑Affarijiet Soċjali ta’ din il‑Kamra fit‑tielet rapport tiegħu ta’ Settembru 2009 osserva diskussjoni aktar wiesgħa trid tkompli fuq livell mediku u legali dwar (a) liema koppji jkunu eliġibbli għas‑servizzi tal‑prokreazzjoni assistita (b) il‑kwestjoni jekk għandux jiġi permess jew le l‑iffriżar tal‑embrijuni u (c) id‑donazzjoni ta’ gameti minn terzi persuni; 

Billi huwa xieraq li l‑persuni kollha interessati f’dan il‑qasam ikunu involuti f’dan il‑proċess, u jkunu jistgħu jissottomettu bil‑miktub jew bil‑fomm l‑ideat tagħhom u b’hekk jgħinu fit‑tfassil ta’ leġislazzjoni li jkollha l‑aktar appoġġ wiesgħa possibbli.

Din il‑Kamra tirriżolvi li: 

(a) Taħtar Kumitat Magħżul sabiex jeżamina u jagħrbel il‑kwestjonijiet kollha konnessi ma’ din il‑materja u jelenka l‑elementi bażiċi ta’ leġislazzjoni futura dwar il‑prokreazzjoni medikament assistita; 

Imbagħad jelenka l‑elementi bażiċi tal‑leġislazzjoni. 

THE CHAIRMAN: Imma dik at a later stage. 

ONOR. MICHAEL FARRUGIA: Ħalli ngħidha biex imbagħad ngħidu xi nkunu ftehmna; 

(b) Dan il‑Kumitat ikun magħmul minn l‑Onorevoli Jean Pierre Farrugia bħala President u żewġ deputati wieħed minn kull naħa tal‑Kamra bħala membri;

(c) In‑naħa tal‑Gvern u tal‑Oppożizzjoni ikunu jistgħu liberament jinnominaw id‑deputati tagħhom fil‑Kumitat billi jinnotifikaw l‑ismijiet relattivi lis‑Segretarju tal‑Kumitat Permanenti dwar ix‑Xogħol tal‑Kamra; u l‑ħatra tagħhom issir effetiva ma' tali notifikazzjoni;

(d) Il‑Kumitat ikollu d‑dritt illi jirċievi kull komunikazzjoni bil‑​miktub, inkluż abbozz ta' liġi mill‑Gvern, awtoritaijiet pubbliċi u għaqdiet mhux governattivi;

(e) Dan il‑Kumitat ikun jista' jirregola l‑proċedura tiegħu minkejja kull provvediment tal‑Ordnijiet Permanenti tal‑Kamra u li jisma' jew jirċievi opinjoni, suġġerimenti u rakkomandazzjonijiet tas‑​soċjetà ċivili;

(f) In‑numru tal‑Quorum fil‑Kumitat ikun dak ta' żewġ membri.

Il‑Kumitat għandu jlesti r‑Rapport tiegħu fl‑inqas żmien possibbli u fi kwalunkwe każ mhux iktar tard minn tliet xhur mil‑lum.

Issa jekk aħna se nagħtu direzzjoni lill‑Gvern l‑ewwel naħseb li nkunu qegħdin nagħtuh direzzjoni żbaljata jekk inkunu qegħdin ngħidu li r‑rakkomandazzjonijiet tal‑Onor. Clyde Puli kienu maqbula.

THE CHAIRMAN: Jekk il‑Minuti jgħidu li kien hemm vot u dak il‑vot ġie mgħoddi, jiena rrid nimxi minn hemmhekk u mhux se nerġa’ niftaħ il‑ktieb kollu. U dak huwa r‑remit tiegħi. 

ONOR. MICHAEL FARRUGIA: Jekk se nitkellmu fuq abbozz ta’ liġi naħseb ... 

THE CHAIRMAN: L‑abozz ta’ liġi jiġi wara imma jien se nimxi fuq dawn it‑tliet punti. Fuq dawk irrid nitkellem l‑ewwel. 

ONOR. MICHAEL FARRUGIA: Ejjew nibdew minn żewġ punti kardinali. X’inhuma l‑ewwel punti? L‑ewwel naqbdu lil kulmin ta xi parir f’xi wieħed mill‑kumitati ħalli naraw jekk għandux xi jżid ma’ dak li diġà qal fir‑rapporti u fil‑kumitati preċedenti li saru. 

THE CHAIRMAN: Mela għandha tintbagħat ittra bil‑miktub.

ONOR. MICHAEL FARRUGIA: Iva dawn għandhom jinfurmawna bil‑miktub f’perjodu ta’ żmien. 

THE CHAIRMAN: Jekk ikollna diffikultà nibagħtu għalihom. 

ONOR. MICHAEL FARRUGIA: It‑tieni punt huwa li jinħareġ rapport lill‑media kollha, fejn apparti dawn il‑persuni li jiġu kkuntattjati direttament, jekk ikun hemm xi ħadd li għandu interess li jagħti l‑opinjoni tiegħu, dan jista’ jaqbad u jibgħatha lil dan il‑Kumitat permezz tas‑segretarja ta’ dan il‑Kumitat. 

ONOR. MICHAEL FARRUGIA: It‑tielet punt huwa li għandu jiġi kkuntattjat il‑Ministru għall‑Politika Soċjali. Jien hawnhekk għandni question mark fuq jekk għandniex nikkuntatjaw ukoll lill‑Ministru tal‑Ġustizzja u l‑Intern. Lil dawn għandna nistaqsuhom jekk irċevewx rapporti minn kumitati jew NGOs, inkluż il‑Bio‑Ethics Committe ħalli naraw x’inhuma l‑opinjonijiet tagħhom f’dak li għandu x’jaqsam mas‑suġġett tal‑IVF. 

Ir‑raba’ punt huwa li jiġi kkuntattjat il‑Viċi Prim Ministru bħala l‑Leader of the House minħabba li fil‑mozzjoni maqbula mill‑Parlament jissemma’ abbozz ta’ liġi ħalli naraw jekk dan l‑abbozz ta’ liġi jeżistix f’dan l‑istadju. Fil‑każ jiġi riferut lejn dan il‑Kumitat ħalli meta mmorru għad‑diskussjoni fuq dawn it‑tliet punti li għad hemm mistoqsijiet fuqhom, inkunu nistgħu niggwidaw lilna nfusna mingħajr ħafna tlajjar.

THE CHAIRMAN: Jekk tippermettili din hija kwestjoni ta’ min ġie l‑ewwel; jekk hux it‑tiġieġa jew il‑bajda. Il‑Prim Ministru diġà qalli li rigward l‑abbozz ta’ liġi, dan ikun għandna meta nkunu ddiskutejna dawn it‑tliet issues u eventwalment il‑gruppi Parlamentari tagħna jkunu ddiskutewhom. Eventwalment il‑Gvern se jiġi bl‑abbozz imma l‑ewwel il‑Gvern qiegħed jistenna lilna. Mela inutli nippretendu mingħand il‑Gvern dan l‑abbozz ta’ liġi għax il‑Gvern qed jistenna mingħandna. Fil‑fatt diġà talab lill‑Parlament sabiex jiddiskutiha ħalli jkollu opinjoni fuq dawn it‑tliet issues. Fuq l‑oħrajn jidher li ħa r‑rakkomandazzjoni tal‑Kumitat Permanenti dwar l‑Affarijiet Soċjali. Fuq dawn it‑tliet issues il‑Gvern qed jistenna l‑opinjoni ta’ dan il‑Kumitat. 

Ippermettili ftit Onor. Farrugia. Jekk il‑Gvern qed jistenna l‑opinjoni tagħna fuq dawn it‑tliet issues, jiena ma nistax nippretendi mingħand il‑Gvern abbozz ta’ liġi qabel... The ball is in our court. If the ball is in our court and it has been in our court since October, jien nittama li nagħmlu dmirna u nagħtu l‑feedback tagħna anke permezz tal‑gruppi Parlamentari tagħna. Imbagħad il‑Gvern jiġi bl‑abbozz ta’ liġi. Imma li titlob il‑Gvern abbozz ta’ liġi qabel ma inti għamilt il‑homework tiegħek hija xi ħaġa... 

ONOR. FRANCIS AGIUS: Jiena xtaqt ngħid li għandna dawn it‑tliet aspetti li huma kontroversjali u li rridu nagħtu feedback fuqhom. Għaldaqstant irridu nikkonċentraw fuqhom u naraw x’intqal minn kulħadd fil‑Kumitat. Jien tal‑idea li nispeċifikaw lil dawk li se niktbulhom sabiex jagħtuna feedback fuq dawn it‑tliet punti partikolari. Fl‑opinjoni tiegħi għandna naqbdu dawn it‑tliet punti, nieħdu l‑feedback mingħand kulħadd fuqhom u mbagħad dan il‑Kumitat jagħmel ir‑rakkomandazzjoni fuq dawn it‑tliet punti. Imbagħad wara mmorru għat‑tieni parti tal‑proċedura li qed titlobna sabiex neżaminaw il‑kwestjonijiet kollha marbuta ma’ din il‑materja. 

Din hija materja kkumplikata u twila. Issa biex fil-liġi taħseb f’kull eventwalità li jista’ ikollok huwa ferm diffiċli għax għandek ħafna issues involuti bħal pereżempju, koppja mhux miżżewġa, koppja miżżewġa, l‑etajiet eċċ. Jekk aħna mhux se niffokaw se noqogħdu nduru dawra tond. Diġà kellna diffikultà jekk dan huwiex dokument li nistgħu nikkwotawh bħala ‘maqbul’ jew ‘diskuss’. Jekk dan ma ġiex diskuss, importanti li nkunu nafu dan. Anke jekk kien propost, l‑aqwa li nkunu nafu li dan kien propost. 

ONOR. MICHAEL FARRUGIA: Niddiskutuh aħna.

ONOR. FRANCIS AGIUS: Iva niddiskutuh aħna imma jien inkun naf li qed nikkwota minn dokument li ma kienx diskuss jew li ma ġiex ivvotat, jew li nkella kien hemm minority report jew ma kienx hemm minority report or whatever, basta nkun naf x’qiegħed nikkwota meta niġi biex nara dawn it‑tliet aspetti. Irridu niffokaw fuq dawn it‑tliet aspetti għax inkella m’aħniex se mmexxu. 

ONOR. MICHAEL FARRUGIA: Il‑problema tiegħi hija din; jien kont fiż‑żewġ kumitati u allura naf x’ġara u x’ma ġarax u x’intqal mill‑bidu sal‑aħħar. Li nista’ ngħid huwa li jiena ma nistax nintrabat ma’ dawk ir‑rakkomandazzjonijiet meta r‑rakkomandazzjonijiet qatt ma kienu diskussi fil‑Kumitat Soċjali u qatt ma ġew finalizzati. Għalhekk jien qed nagħmilha ċara minn issa li ma nħossnix marbut...

THE CHAIRMAN: M’għandekx għalfejn tkun marbut Onor. Farrugia. Allura se nerġgħu niftħu kollox? Issa off air irrid ngħidlek xi ħaġa fuq li kont għidtli inti Onor. Farrugia. 

ONOR. MICHAEL FARRUGIA: Sur President, inti għidtli ħaġa waħda; inti qbadt dawk ir‑rakkomandazzjonijiet u għidt li dawn huma maqbula. Mela lill‑Gvern se mmorru ngħidulu... 

THE CHAIRMAN: Kienu maqbulin.

ONOR. MICHAEL FARRUGIA: Le mhumiex. Apparti minn hekk xorta waħda nħoss li lill‑Viċi Prim Ministru bħala l‑Leader of the House għandna nistaqsuh. Iċ‑Chairman jgħid li jien diġà naf imma l‑problema hija din...

THE CHAIRMAN: Bir‑rispett kollu imma ċ‑Chairman jien hu. Issa jew se tieħu l‑kelma tiegħi jew inkella jekk trid, tista’ tistaqsi l‑Leader of the House.

ONOR. MICHAEL FARRUGIA: Naf li inti ċ‑Chairman imma jien għandi hawnhekk kull komunikazzjoni bil‑miktub, inkluż abbozz ta’ liġi mill‑Gvern. Jekk l‑Onor. Jean Pierre Farrugia bħala ċ‑Chairman jgħid li hu diġà staqsih u qallu li m’hemmx abbozz ta’ liġi... 

THE CHAIRMAN: Nerfa’ r‑responsabilità jien u ngħidlek li m’hemmx abbozz ta’ liġi. L‑abbozz ta’ liġi jiġi wara.

ONOR. MICHAEL FARRUGIA: Imma jekk jien għandi l‑fakultà li nitlob lill‑Gvern sabiex jibgħati l‑abbozz ta’ liġi... 

THE CHAIRMAN: Fuq din m’għandix diffikultà. Jien l‑aktar diffikultà li għandi huwa fuq dak li kien mhux maqbul unanimament imma dak li ġie ffinalizzat m’għandix ir‑remit biex nerġa’ nidħol fih. Għalhekk m’għandix għalfejn nerġa’ nidħol fih. 

ONOR. MICHAEL FARRUGIA: L‑importanti huwa li l‑eżekuttiv ma nibagħtlux messaġġ ħażin minn dan il‑Kumitat li qisna ngħidulu li dak mhux se niddiskutuh għax diġà ġie miftiehem. Nerġa’ ngħid li dak ma ġiex miftiehem. 

THE CHAIRMAN: Naraw meta nerġgħu niġu għat‑tieni fażi. 

ONOR. FRANCIS AGIUS: Aħna qbilna li se nibagħtulhom dawn l‑ittri. Ma jfissirx li aħna qegħdin naħarbu milli nindirizzaw dawn it‑tlieta. 

ONOR. MICHAEL FARRUGIA: Onor. Agius safejn naf jien konna qegħdin niddiskutu dik il‑mozzjoni kif inhi.

THE CHAIRMAN: U hekk hi.

ONOR. MICHAEL FARRUGIA: Meta ġejna hawnhekk rajna r‑rakkomandazzjonijiet tal‑Kummissjoni Puli.

THE CHAIRMAN: Onor. Farrugia lanqas kelli l‑ħsieb li nagħmilha imma kienet xi ħaġa ovvja li trid tagħmilha għax ridna nitilqu minn hemm. Mela allura minn fejn trid titlaq?

ONOR. MICHAEL FARRUGIA: Kollox sew imma jekk tlaqt minn hemm u inti għidt li dan huwa maqbul, jien kelli l‑obbligu bħala membru ta’ dak il‑Kumitat li ngħidlek li dawk kienu rakkomandazzjonijiet li qatt ma ġew diskussi u qatt ma ġew maqbula. Mela mhijiex ovvja li jien ridt niġbidlek l‑attenzjoni?

ONOR. FRANCIS AGIUS: Point taken. Issa se naraw il‑Minuti. Imma m’hemmx biss dak ir‑rapport għax hemm rapporti oħra li rridu nikkonsultawhom. U xorta waħda nistgħu ma naqblux magħhom.

ONOR. MICHAEL FARRUGIA: Mhux problema, l‑importanti li for the record ma ngħidux li dak ir‑rapport huwa miftiehem u aċċettat.

THE CHAIRMAN: Bir‑rispett kollu Onor. Farrugia, din il‑mozzjoni kienet fil‑plenarja u meta fil‑plenarja ntqal li dawn huma tliet oqsma li rridu niffukaw fuqhom, ħadd min-nies li tkellmu – għax jien assistejt għal kull diskors li sar u meta ma kontx preżenti rajt kif nagħmel ħalli nismagħhom xorta – m’għamel il‑punt li wieħed għandu jerġa’ jwessà id‑diskussjoni. Anzi l‑biċċa l‑kbira tal‑kelliema li tkellmu miż‑żewġ naħat tal‑Kamra argumentaw fuq kemm dan ix‑xogħol kien eżawrjenti. U kulmin kien fil‑kumitat, inkluż kollegi oħra, qalu li jekk jista’ ikun wieħed jimxi minn hawn u mhux jerġa’ jibda mill‑bidu.

ONOR. MICHAEL FARRUGIA: Imma tinsiex li fl‑aħħar mill‑aħħar xorta rridu niddiskutu l‑abbozz ta’ liġi għax il‑mozzjoni qiegħda tgħid hekk: Din il‑Kamra tirriżolvi li taħtar kumitat magħżul sabiex jeżamina u jagħrbel il‑kwestjonijiet kollha konnessi ma’ din il‑materja u jelenka l‑elementi bażiċi ta’ leġislazzjoni futura dwar il‑prokreazzjoni medikament assistita. Jiġifieri hawnhekk qegħdin nitkellmu wkoll fuq punti oħra minbarra dawk it‑tliet punti. Issa jien ma rridx li mbagħad niġu akkużati...

THE CHAIRMAN: Il‑Minuti jistgħu jinqraw għall‑finijiet tal‑media? Mela ħalli naqrahom. Ħalli nkun onest, inħossni sorpriż għax ma kontx naf li din kienet se tkun ta’ problema għax kont mingħalija – issa ilni niffoka fuq dan is‑suġġett għal diversi xhur – li konna diġà wasalna s’hawnhekk. Imma jiddispjaċini ninnota li lanqas s’hawn ma wasalna. Mela ħalli naqra l‑Minuti: 

KAMRA TAD‑DEPUTATI

KUMITAT PERMANENTI DWAR L‑AFFARIJIET SOĊJALI 

LAQGĦA NRU 46 

It‑Tnejn, 11 ta’ Lulju, 2005

Il‑Kumitat Permanenti dwar l‑Affarijiet Soċjali ltaqa' fil‑Palazz, il‑Belt Valletta, fis‑6.35 p.m.

L‑Onor. Clyde Puli, President tal‑Kumitat, ippresieda.

PREŻENTI

L‑Onor. Frederick Azzopardi, l‑Onor. Karl Chircop, l‑Onor. Marie Louise Coleiro, l‑Onor. Franco Galea u l‑Onor. Michael Gonzi. 

ASSENTI: L‑Onor. Michael Farrugia. 

MINUTI

Fuq punt imqajjem mill‑Onor Marie Louise Coleiro, il‑Kumitat qabel li l‑minuti għandhom jiġu emendati kif ġej:

IL‑BIOTEKNOLOĠIJA F’MALTA U D‑DRITTIJIET TAL‑BNIEDEM – DISKUSSJONI ĠENERALI
Il‑Kumitat irriżuma mit‑22 ta’ Ġunju, 2005 id‑diskussjoni dwar l‑Abbozz ta’ Rakkomandazzjonijiet dwar l‑Użu tal‑Bioteknoloġija.

 IL‑PREAMBOLU għadda nem. con.

ARTIKLI 1 u 2 għaddew nem. con.

ARTIKLU 3

Il‑President tal‑Kumitat ressaq din l‑emenda verbali:‑

Minnufih wara l‑kliem “l‑istatus morali u legali fuq l‑embriju,” għandhom jidħlu l‑kliem “mhux akar tard”.

L‑emenda verbali għaddiet nem. con.

ARTIKLU 3, kif emendat, għadda nem. con.

Dawn li ma dħalniex fihom għax aħna dħalna fuq artiklu 7.

ARTIKLU 7

PARAGRAFI 7.1(A), 7.1(B), 7.1(C), 7.1(D), 7.2(A), 7.2(B), 7.2(C) u 7.2(D) għaddew nem. con.

PARAGRAFU 7.2(E) 

L‑Onor. Michael Gonzi ressaq din l‑emenda verbali:‑

Minflok il‑kliem “addottati minn koppji oħra.” għandhom jidħlu l‑kliem “addottati minn koppji oħra bil‑liġijiet kollha relatati japplikaw”.

L‑emenda verbali għaddiet nem. con.

PARAGRAFU 7.2(E), kif emendat, għadda nem. con.

PARAGRAFI 7.2(F), 7.2(G), 7.2(H), 7.2(I), 7.3(A), 7.3(B), 7.3(C) u 7.3(D) għaddew nem. con.

PARAGRAFU 7.3(E) 

L‑Onor. Frederick Azzopardi ressaq din l‑emenda verbali:

Minflok il‑kliem “m’hijiex mixtieqa.” għandhom jidħlu l‑kliem “m’għandhiex tkun legali.” 

L‑emenda verbali għaddiet nem. con.

PARAGRAFU 7.3(E), kif emendat, għadda nem. con.

PARAGRAFI 7.4(A), 7.4(B) u 7.4(C) għaddew nem. con.

ARTIKLU 7, kif emendat, għadda nem. con.

L‑Abbozz ta’ Rakkomandazzjonijiet għadda nem. con. u l‑President informa lill‑Kumitat li d‑diskussjoni fuq l‑Użu tal‑Bioteknoloġija kienet għalqet u li fil‑laqgħa li jmiss kien se jippreżenta r‑Rakkomandazzjonijiet, kif emendati u approvati, lill‑membri tal‑kumitat. 

Fit‑8.15 p.m. il‑Kumitat aġġorna għal nhar l‑Erbgħa 20 ta’ Lulju għal suġġett ieħor. 

Jiena niddelibera b’dan il‑mod u issa bilfors li dan huwa l‑mod ta’ kif irridu nimxu bih. Kien hemm diġà qbil unanimu li nimxu f’din id‑direzzjoni u jien mhux se mmur lura minn dan, anke għaliex jien ġejt mitlub proprju sabiex nimxi b’dan il‑mod. 
Onor. Farrugia jiena nwiegħdek li se nkun miftuħ għal kull ħaġa u dan inti tafu għax diġà tkellimna ħafna. Għaldaqstant toqgħodx tinkwieta li se nkunu narrow minded. Imma ma jistax ikun li nerġgħu niftħu s‑suġġetti li l‑kollegi tiegħu... Mela jien jista’ jkolli l‑iċken dubju fuq l‑integrità u l‑mod ta’ kif jaħsibha l‑Onor. Karl Chircop, li sal‑lum kull meta nsemmih tant nħossni daqstant emozzjonat? Jew inkella jista’ ikolli l‑iċken dubju fuq l‑Onor. Marie Louise Coleiro li tant hija persuna li rrispettata fil‑qasam soċjali fil‑Partit Laburista? Naf ukoll li anke l‑vuċi tiegħek Onor. Farrugia hija rispettata ħafna. Mela ejjew nimxu minn hawn hekk għax ma nistgħux immorru lura. Dan hu l‑appell tiegħi. 

Irrid ngħid ukoll li l‑Onor. Farrugia kien strumentali ħafna sabiex naraw kif se naħdmu. Fil‑fatt ħafna mill‑proposti tiegħu li nerġgħu nikkomunikaw ma’ min kien diġà pparteċipa fil‑Kumitat li kien immexxi mill‑Onor. Clyde Puli, kif ukoll li nerġgħu niftħu l‑opportunità – anke permezz tal‑media – għal min jixtieq jagħti l‑opinjoni tiegħu, kienu proposti tajbin ħafna. Imma nerġa’ ninsisti li għalissa nimxu biss fuq dawn it‑tliet punti. Imbagħad ‘il quddiem, meta niġu flimkien mal‑AG sabiex naraw l‑abbozz ta’ liġi li l‑Gvern imbagħad ikun marbut li jagħtina, hemmhekk forsi wieħed ikun jista’ jerġa’ jibda jmiss suġġetti oħrajn.

ONOR. MICHAEL FARRUGIA: Fil‑fatt konna qbilna wkoll li wara li jkunu ġew diskussi dawn il‑punti li għandna quddiemna, il‑Kumitat mhux jieqaf hemmhekk imma jipposponi għal perijodu ta’ żmien sakemm ikun hemm forma ta’ draft ta’ abbozz – m’hemmx għalfejn ikun abbozz ta’ liġi – li jitressaq lil dan il‑Kumitat sabiex qabel joħroġ l‑abbozz ta’ liġi, nevalwawh jekk jista’ ikun u jkun hemm ukoll il‑pariri minn naħa ta’ dan il‑Kumitat fuq jekk hemmx bżonn li jinbidlu l‑affarijiet jew inkella jibqgħux mexjin fuq l‑istess direzzjoni. B’hekk, kemm jista’ ikun, immorru fil‑Parlament mingħajr ħafna skossi. 

ONOR. FRANCIS AGIUS: We are in agreement.

THE CHAIRMAN: Onor. Farrugia, naħseb li tapprezza li wieħed bilfors kellu jimxi minn hawn minħabba li kien hemm qbil minn qabel. Jiġifieri li wieħed kellu jerġa’ imur lura ma nkunux qegħdin niffokaw fuq l‑affarijiet. Wara kollox fejn mhux se jkun hemm qbil, l‑affarijiet mhux se jgħaddu miż‑żewġ gruppi Parlamentari.

ONOR. FRANCIS AGIUS: Anke fid‑dokument stess għandek option A, option B eċċ.

THE CHAIRMAN: Dawn it‑tlieta biss għandek.

ONOR. MICHAEL FARRUGIA: Bażikament la l‑leġislatur u lanqas l‑eżekuttiv mhuma marbutin bid‑deċiżjonijiet li se nieħdu aħna. Jiġifieri lill‑eżekuttiv aħna nagħtuh gwida biss. 

THE CHAIRMAN: Imma bħalma l‑kumitati preċedenti tal‑affarijiet soċjali diġà wittew it‑triq, aħna se nkomplu mexjin f’din it‑triq u dawn it‑tliet punti li baqgħu pendenti, jiena deherli li kellhom jiġu thrashed out qabel imma issa la għadhom pending, irridu narawhom aħna. Madankollu ma jidhirlix li għandna nerġgħu niddiskutu suġġetti li diġà ġew thrashed u nħallu dawk it‑tliet punti in aeternum. Din irridu nifhmuha; x’qed jiġri sakemm aħna qegħdin hawnhekk? Il‑Kamra fil‑plenarja, għal diversi raġunijiet, spiċċajna se nibdew niddiskutu aktar minn tliet xhur wara li oriġinarjament ġiet proposta l‑mozzjoni. Naturalment dan la kien tort tal‑Oppożizzjoni u lanqas tort tal‑Gvern imma kienu ċ‑ċirkostanzi li ġew hekk.

In the meantime li qed jiġri hu li għandna l‑isptar Mater Dei li jista’ ikollu dawn il‑faċilitajiet sabiex jipprovdi dan is‑servizz lil min ma jiflaħx iħallas il‑belli liri u dan is‑servizz mhuwiex disponibbli għax mingħajr il‑liġi, il‑Gvern ma jistax jipprovdi dan is‑servizz. Min‑naħa tiegħi nappella biex nimxu minn hawn u nipprovaw inkomplu għaddejjin fit‑triq u nimxuha sal‑aħħar. Naħseb li dan l‑appell huwa fl‑interess tal‑ġid komuni. 

ONOR. MICHAEL FARRUGIA: Is‑segretarja ta’ dan il‑Kumitat, f’isem iċ‑Chairman, naħseb li tista’ titlob mill‑ewwel ir‑rapporti meħtieġa. Naħseb huwa importanti wkoll li tissemma’ l‑mozzjoni li torbot għax ma nixtieqx li nerġgħu ngħaddu mill‑problemi li kien jgħaddi l‑Kumitat Permanenti dwar l‑Affarijiet Soċjali, fejn meta konna nitolbu d‑dokumenti lill‑Gvern iżda qatt ma kien jagħtihomlna. 

ONOR. FRANCIS AGIUS: Għandha tintbagħat kopja tal‑mozzjoni. 

ONOR. MICHAEL FARRUGIA: Meta kont nitlob ir‑rapporti bħala Kumitat Permanenti dwar l‑Affarijiet Soċjali qatt ma kienu jiġu għax kienu jgħidu li dik hija xi ħaġa bejn il‑Gvern u l‑kumitati tiegħu. 

ONOR. FRANCIS AGIUS: Nixtieq inżid li mhux biss nagħmlu riferenza għall‑mozzjoni kif inhi imma nagħmlu riferenza b’mod partikolari għal dawk it‑tliet punti ħalli jkollna feedback fuqhom mingħand dawk li se niktbulhom, sew individwalment u sew mill‑Kumitat dwar il‑Bijoetika jew ħaddieħor. Jiena ngħid li jrid ikollna linja ċara u eżatta.

THE CHAIRMAN: Inutli nerġgħu noqogħdu nirrepetu. Dawn il‑Minuti jikkonfermaw li dawn it‑tliet issues huma għad‑diskussjoni għalissa. Eventwalment meta niġu biex tiġi abbozzata l‑liġi għax ikollna f’idejna l‑abbozz min‑naħa tal‑Gvern, wieħed ikun jista’ jagħti l‑opinjoni tiegħu. Imbagħad inkunu nistgħu mmorru fil‑gruppi Parlamentari rispettivi tagħna u ngħidu mhux imbilli fi żmien il‑Kumitat immexxi mill‑Onor. Clyde Puli kien qablu li pereżempju, mara ta’ 45 sena ma tistax tingħata din il‑faċilità. 

ONOR. MICHAEL FARRUGIA: Imma jrid ikun hemm il‑gruppi Parlamentari tagħna.

THE CHAIRMAN: Ovvjament. Imma dak li hu maqbul, almenu f’livell ta’ Kumitat Permanenti dwar l‑Affarijiet Soċjali, ma nistax immur lura minnu. Imbagħad ħalli jkun hemm affarijiet li sew inti u sew aħna ngħidu li kieku nippreferuhom mod ieħor. Jiena din biss nista’ ngħid; hemm nies fiż‑żewġ gruppi Parlamentari li huma aktar konservattivi...

ONOR. FRANCIS AGIUS: Jiena ċert li se jsibu diffikultà fuq ċeti issues. 

THE CHAIRMAN: Jiena nixtieq li fil‑lagħa li jmiss nibdew l‑ewwel tema. Kont qed ngħid li d‑data li jmiss forsi tkun nhar it‑Tlieta 9 ta’ Frar. Ms. Scerri jekk huwa possibbli nitolbok tibgħat ittra lill‑persuni kollha li kienu preżenti. Min m’għadux in officio neskluduh. Pereżempju, jekk tal‑Kummissjoni tal‑Familja m’għadux l‑istess persuna nibgħatuha lill‑uffiċċju. Jiena kieku nixtieq nilħqu nibgħatuhielhom biex sal‑laqgħa li jmiss ikunu jafu biha. Kont qed insemmi d‑dati tad‑9 u t‑23 ta’ Frar.

ONOR. MICHAEL FARRUGIA: Nistgħu niddiskutu l‑ewwel item. It‑tieni u t‑tielet item jaħarqu aktar u qabel ikollna r‑rapporti f’idejna...

THE CHAIRMAN: Nippreferi li għal dak l‑item ma nkunux qbiżna l‑NGOs. 

ONOR. MICHAEL FARRUGIA: Imma naħseb għandna ż‑żewġ l‑items l‑oħra li aktar jaħarqu.

ONOR. FRANCIS AGIUS: Nistgħu nitkellmu fuqhom, imbagħad naraw il‑feedback ukoll. Ma nistgħux nieħdu deċiżjoni.

THE CHAIRMAN: Ms. Scerri inti se tkun imsiefra għada u pitgħada. Huwa possibbli li xi ħaddieħor jieħu ħsieb din il‑biċċa? Bażikament li rridu nagħmlu huwa li naraw min huma dawn in‑nies u nibagħtulhom ittra. Fil‑każ nifformula l‑ittra jien. L‑ittra trid tistaqsihom jekk hemmx xi argumenti ġodda speċifikament dwar dawn it‑tliet oqsma. Pereżempju, jien ma naħsibx li l‑Knisja biddlet l‑opinjoni tagħha. 

ONOR. FRANCIS AGIUS: Aktar importanti li tgħid kemm se tagħtihom żmien biex tibgħatilhom l‑ittra. Kemm se tagħtihom, 15‑il ġurnata jew tliet ġimgħat? 

THE CHAIRMAN: Huma se jkunu jafu. Nistgħu ngħidulhom li l‑Kumitat imissu jerġa’ jiltaqà fid‑9 ta’ Frar. 

ONOR. FRANCIS AGIUS: Mill‑aktar fis possibbli. Naħseb li aħjar mhux aktar minn 15‑il ġurnata. Inkella jekk ma tagħmilx il‑giljottina ma jirrisponduk qatt.

THE CHAIRMAN: Kont nagħtihom xahar. X’taħsbu? 

ONOR. MICHAEL FARRUGIA: Le agħtihom 15‑il ġurnata.

THE CHAIRMAN: Naqblu. Aħna qegħdin ngħidu li fil‑laqgħa li jmiss se niddiskutu l‑ewwel item.

ONOR. MICHAEL FARRUGIA: Niddiskutu l‑ewwel item imma with a view li ma nkunux ħadna deċiżjoni qabel ma...

THE CHAIRMAN: Fuq l‑aġenda se jkun hemm dak l‑item biss. Fil‑media hekk se tidher Ms. Scerri?

MS. ELEANOR SCERRI: It‑tema tad‑diskussjoni. 

THE CHAIRMAN: Mela l‑media se tkun taf. Kif saret taf il‑media b’din il‑laqgħa? 

MS. ELEANOR SCERRI: Mill‑aġenda tal‑Parlament.

THE CHAIRMAN: Mhux permezz ta’ reklamar?

MS. ELEANOR SCERRI: Le jsiru jafu mill‑aġenda tal‑Parlament.

THE CHAIRMAN: Mela għal‑lum nistgħu nieqfu hawnhekk bl‑aġenda tidher b’mod normali ma’ tal‑Kamra. Kif diġà ftehmna, il‑laqgħa li jmiss se ssir nhar it‑Tlieta, 9 ta’ Frar fis‑7.30 p.m. 

Nirringrazzjakom.

Fid‑9.08 p.m. il‑Kumitat aġġorna. 

